ບົດທີ 1
ຄວາມຮູ້ເບື້ອງຕົ້ນກ່ຽວກັບການວັດ ແລະ ການປະເມີນຜົນ
ຄວາມໝາຍຂອງການວັດ ແລະ ປະເມີນຜົນ
1.1.1 ຄວາມໝາຍຂອງການວັດຜົນ
          ການວັດຜົນແມ່ນຂະບວນການຊອກຫາປະລິມານ ຫຼື ຈຳນວນຂອງສິ່ງຂອງຕ່າງໆໂດຍໃຊ້ເຄື່ອງມືຢ່າງໃດ
      ຢ່າງໜຶ່ງ ຜົນຂອງການວັດຜົນມັກຈະອອກມາເປັນຕົວເລກ ສັນຍາລັກ ຫຼື ຂໍ້ມູນ.
             ການວັດຜົນການສຶກສາ ໝາຍເຖິງການເກັບກໍາລວບລວມຂໍ້ມູນຕ່າງໆຂອງຜູ້ຮຽນຢູ່ໃນຂະບວນການຮຽນ
       ການສອນໂດຍໃຊ້ເຄື່ອງມືຢ່າງໃດຢ່າງໜຶ່ງມາປະຕິບັດ.
1.1.2 ຄວາມໝາຍຂອງການປະເມີນຜົນ
           ການປະເມີນຜົນແມ່ນການນຳເອົາຜົນຂອງການວັດຜົນມາພິຈາລະນາວິນິດໄສ, ຕັດສິນຄຸນຄ່າໂດຍ
      ປຽບທຽບກັບເກນມາດຕະຖານທີ່ກຳນົດໄວ້.
           ການປະເມີນຜົນການສຶກສາ ໝາຍເຖິງການນໍາເອົາຜົນຂອງການວັດຜົນການສຶກສາມາຕີລາຄາ ແລະ ວິນິດໄສ ແລ້ວຕັດສິນໃຈໂດຍອາໄສຫຼັກການຢ່າງໃດຢ່າງໜຶ່ງ.
   1.2 ປະໂຫຍດຂອງການປະເມີນຜົນ
    ການປະເມີນຜົນ ມີປະໂຫຍດໃນດ້ານຕ່າງໆດັ່ງຕໍ່ໄປນີ້ :
1.2.1 ປະໂຫຍດຕໍ່ນັກຮຽນ
ກ. ຊ່ວຍໃຫ້ນັກຮຽນແຕ່ລະຄົນຮູ້ວ່າຕົນເອງເກັ່ງ ແລະ ອ່ອນໃນເນື້ອໃນວິຊາໃດ.
ຂ. ຊ່ວຍໃຫ້ນັກຮຽນເຫັນຄວາມສາມາດ ແລະ ຊໍານິຊໍານານຂອງຕົນເອງ.
ຄ. ຊ່ວຍເພີ່ມແຮງຈູງໃຈໃຫ້ນັກຮຽນໄດ້ຮຽນຮູ້ເພີ່ມຂຶ້ນ.
ງ.  ຊ່ວຍໃຫ້ການຕັດສິນໃຈເລືອກສາຂາວິຊາທີ່ຈະສຶກສາຕໍ່ ແລະ ການເລືອກວິຊາຊີບ.
ຈ. ຊ່ວຍໃຫ້ສາມາດສະແດງຄວາມຮູ້ ແລະ ຍັງສາມາດໃຊ້ຄວາມຮູ້ທີ່ໄດ້ຮຽນມາເພື່ອແກ້ບັນຫາ.
1.2.2 ປະໂຫຍດຕໍ່ຄູອາຈານ
       ກ. ຮູ້ພຶດຕິກໍາເບື້ອງຕົ້ນຂອງນັກຮຽນ ເພື່ອຊ່ວຍໃນການຈັດການຮຽນ-ການສອນໃຫ້ເໝາະສົມ.
       ຂ. ຊ່ວຍວິນິດໄສຂໍ້ບົກພ່ອງໃນການສອນຂອງຕົນເອງ.
       ຄ.  ຊ່ວຍໃຫ້ສອນໄດ້ຖືກຕ້ອງສອດຄ່ອງກັບເນື້ອໃນ ແລະ ຈຸດມຸ່ງໝາຍຂອງຫຼັກສູດຕະຫຼອດ ຈໍານວນ   
            ປັບປຸງຈຸດມຸ່ງໝາຍໃຫ້ສອດຄ່ອງກັບຄວາມເປັນຈິງ.
        ງ.  ເຮັດໃຫ້ຮູ້ວ່າການຮຽນ-ການສອນບັນລຸຈຸດມຸ່ງໝາຍທີ່ວາງໄວ້ ຫຼື ບໍ.
        ຈ. ຊ່ວຍໃຫ້ຮູ້ວ່າຈະຕ້ອງສອນບໍາລຸງໃຫ້ແກ່ຄົນໃດ.
        ສ. ໃຊ້ເປັນຂໍ້ມູນໃນການປຽບທຽບລະດັບຜົນສໍາເລັດທາງການຮຽນຂອງນັກຮຽນແຕ່ລະຄົນ.
        ຊ.  ລາຍງານຜົນໃຫ້ຜູ້ປົກຄອງ ແລະ ອາຈານແນະແນວ ແລະ ຜູ້ບໍລິຫານສະຖາບັນໄດ້ຮູ້.
1.2.3 ປະໂຫຍດຕໍ່ຄວາມແນະແນວ
        ກ. ໃຊ້ການແນະແນວທາງແກ້ບັນຫາສ່ວນຕົວ ເພາະການວັດຜົນຈະເຮັດໃຫ້ຄູແນະແນວຮູ້ວ່ານັກຮຽນມີ 
             ບັນຫາໃນເລື່ອງໃດ.
        ຂ. ໃຊ້ຜົນຈາກການວັດໃນການແນະນໍາການສຶກສາຕໍ່ ແລະ ການປະກອບອາຊີບ.
        ຄ.  ຊ່ວຍໃນການແນະນໍາ ທາງດ້ານຈິດຕະວິທະຍາເຊັ່ນ: ແກ້ໄຂບັນຫາສັງຄົມ ອາລົມ ແລະ ບຸກຄະລິກພາບ.

1.2.4. ປະໂຍດຕໍ່ຜູ້ບໍລິຫານ
       ກ. ຊ່ວຍໃນການວາງແຜນການສອນ ແລະ ການບໍລິຫານໂຮງຮຽນໃຫ້ຖືກຕ້ອງ.
       ຂ.  ຊ່ວຍໃນດ້ານການປັບປຸງຫຼັກສູດໃຫ້ເໝາະສົມ.
       ຄ.  ຊ່ວຍໃນການຕັດສິນໃຈກ່ຽວກັບການຈັດການສຶກສາເຊັ່ນ: ການຈັດຊັ້ນຮຽນ, ການລື່ອນຊັ້ນ...
       ງ.   ຊ່ວຍໃນການກວດສອບຄຸນະພາບການຮຽນ-ການສອນ.
       ຈ.   ນໍາໄປສູ່ການວິໄຈທີ່ເປັນປະໂຫຍດຕໍ່ການສຶກສາ.
1.2.5. ປະໂຫຍດຕໍ່ການວິໄຈ
       ການສະແຫວງຫາຂໍ້ແທ້ຈິງກ່ຽວກັບການສອນ ການແນະແນວ ແລະ ການບໍລິຫານການສຶກສາເປັນຕ້ອງອາໄສການວິໄຈ ການວັດເປັນສິ່ງສຳຄັນຢ່າງໜຶ່ງຂອງການວິໄຈ ທີ່ຊ່ວຍໃຫ້ຜົນການວິໄຈໄດ້ຜົນສາມາດນຳໄປໃຊ້ປະໂຫຍດໃນການສອນ ການແນະແນວ ແລະ ການບໍລິຫານການສຶກສາໄດ້
1.3.ລັກສະນະ​ຂອງ​ການ​ວັດ​ຜົນ​ທາງການ​ສຶກສາ
   ການ​ວັດ​ຜົນທາງ​ການ​ສຶກສາ​ເປັນ​ການ​ວັດ​ຜົນ​ໃນ​ສິ່ງ​ທີ່​ເປັນ​ນາມ​ມະ​ທຳ ຈຶ່ງ​ເປັນ​ການ​ວັດ​ທີ່​ຍາກ​ກວ່າ​ການ​ວັດ​ຜົນ​ສິ່ງ​ທີ່​ເປັນ​ຮູບ​ປະ​ທຳ. ດັ່ງ​ນັ້ນ, ການ​ວັດ​ຜົນ​ການ​ສຶກສາ​ຈຶ່ງ​ມີ​ລັກສະນະ​ດັ່ງ​ນີ້:
ກ. ການ​ວັດ​ຜົນ​ການ​ສຶກສາເປັນ​ການ​ວັດ​ຜົນ​ທີ່​ບໍ່​ສົມບູນ
    ໃນ​ຂະ​ບວນການ​ຮຽນ​ການ​ສອນ​ວິຊາ​ໃດ​ໜຶ່ງ​ນັ້ນ​ມັນ​ມີ​ລາຍ​ລະອຽດ​ຫຼວງ​ຫຼາຍ​ທີ່​ສຸດ​ຈົນ​ຜູ່​ສອນ​ບໍ່​ອາດ​ສາມາດ​
ທີ່​ຈະ​ສ້າງ​ຄຳ​ຖາມ​ໃຫ້​ຄົບ​ຖ້ວນ​ໄດ້. ດັ່ງ​ນັ້ນ, ຜູ່​ສອນ​ຈຶ່ງ​ຈຳ​ເປັນ​ຕ້ອງ​ເລືອກ​ເອົາ​ເນື້ອ​ໃນ​ທີ່​ສຳຄັນ​ຕອນ​ໃດ​ຕອນ​ໝຶ່ງມາ​ສ້າງ​ເປັນ​ຄຳ​ຖາມ​ເພື່ອ​ໃຫ້​ນັກຮຽນ​ຕອບ​ແລ້ວ​ຖື​ເອົາ​ຜົນ​ຂອງ​ການ​ຕອບ​ນັ້ນ​ມາຕີ​ລາຄາ​ເປັນ​ຄະ​ແນນ​ຂອງ​ວິຊາ​ນັ້ນໆ​ດ້ວຍ​ເຫດ​ນັ້ນ​ຈຶ່ງ​ຖື​ວ່າການ​ວັດ​ຜົນ​ທີ່​ບໍ່​ສົມບູນ.
ຂ. ການ​ວັດ​ຜົນ​ການ​ສຶກສາ​ເປັນ​ການ​ວັດ​ຜົນ​ທາງ​ອ້ອມ
     ການ​ວັດ​ຜົນ​ການ​ສຶກສາ​ບໍ່​ອາດ​ມີ​ເຄື່ອງມື​ຊະນິດ​ໃດ​ທີ່​ຈະ​ວັດ​ໄດ້​ໂດຍ​ກົງ​ຄື​ກັບ​ການ​ວັດ​ແທກ​ລວງ​ຍາວ ​ແລະ
ການ​ຊັ່ງ​ນໍ້າໜັກ. ການ​ວັດ​ຜົນ​ການ​ສຶກສາ ​ເປັນ​ການ​ວັດ​ສິ່ງ​ທີ່​ເຮົາ​ບໍ່​ສາມາດ​ທີ່​ຈະ​ແຕະຕ້ອງ​ໄດ້ ດັ່ງ​ນັ້ນ ຈຶ່ງ​ຕ້ອງ​ຊອກ​ຫາ​ວິທີ​ການ​ຕ່າງໆ​ມາ​ປະຕິບັດ​ຈາກ​ນັ້ນ​ກໍ​ແປ​ຜົນ​ຂອງ​ການ​ວັດ​ຜົນ​ນັ້ນ​ອອກ​ມາ​ເປັນ​ຄະ​ແນນ ​ແລະ ​ແປ​ຄວາມ​ໝາຍ​ຂອງ​ຄະ​ແນນ​ນັ້ນ​ອີກ​ຕໍ່ໜຶ່ງ​ວ່າ​ນັກຮຽນ​ຜູ້​ນັ້ນ​ເກັ່ງ ຫຼື ອ່ອນ ມີ​ຄວາມ​ຮູ້​ໜ້ອຍ​ຫຼາຍ​ປານ​ໃດ ​ເຊິ່ງບໍ່​ແນ່​ໃຈ​ວ່າ​ເປັນ​ການ​ແປ​ຄວາມ​ໝາຍ​ທີ່​ຖືກຕ້ອງ ​ແລະ ຊັດ​ເຈນ.
ຄ. ການ​ວັດ​ຜົນ​ການ​ສຶກສາ​ຍ່ອມ​ມີ​ຄວາມ​ຜິດ​ພາດ
     ການ​ວັດ​ຜົນ​ການ​ສຶກສາ​ເປັນ​ການ​ວັດ​ໃນ​ສິ່ງ​ທີ່​ເຮົາ​ບໍ່​ສາມາດ​ຈະ​ແຕະຕ້ອງ​ໄດ້ ດັ່ງ​ນັ້ນ​ຈຶ່ງ​ມີ​ຄວາມ​ຜິດພາດ​ສູງ.
ສິ່ງ​ທີ່​ເຮັດ​ໃຫ້​ມີ​ຄວາມ​ຜິດພາດ​ນັ້ນ​ມີ​ຢ່າງ​ຫຼວງ​ຫຼາຍ ​ແຕ່​ໃນ​ທີ່​ນີ້​ຂໍ​ກ່າວ​ພຽງ​ແຕ່ 2 ຢ່າງ​ຄື
· ຄວາມ​ຜິດພາດ​ທີ່​ເກີດ​ຈາກ​ນັກຮຽນ​ເອງ​ເຊັ່ນ:
​ໃນ​ມື້​ກວດກາ ຫຼື ສອບ​ເສັງ​ນັ້ນ​ນັກຮຽນ​ຜູ່​ໃດ​ຜູ່​ໜຶ່ງ​ອາດ​ຈະ​ມີ​ສຸຂະພາບ​ບໍ່​ດີ ມີ​ຄວາມ​ກັງວົນ​ໃຈ ຫຼື ມີ​ອາລົມ​ບໍ່​ດີ ຕຽມ​ຕົວ​ບໍ່​ດີ ທຸດຈະລິດ​ໃນ​ການ​ສອບ​ເສັງ ​ແລະ ອື່ນໆ
· ຄວາມ​ຜິດພາດ​ທີ່​ເກີດ​ຈາກ​ສະພາບ​ແວດ​ລ້ອມ​ພາບ​ໃນ​ເຊັ່ນ:
     ສະພາບ​ຫ້ອງ​ສອບ​ເສັງ​ບໍ່​ດີ ມີ​ສຽງ​ລົບ​ກວນ​ຈາກ​ພາຍ​ນອກ ຄຳ​ຖາມ​ບໍ່​ຊັດ​ເຈນ​ກຳມະການ​ຄວບ​ຄຸມ​ຫ້ອງ​ເສັງ​ເຄັ່ງ​ຄັດ​ເກີນ​ໄປ ຫຼື ​ໂຍະຍານ​ເກີນ​ໄປ​ເປີດ​ໂອກາດ​ໃຫ້​ມີ​ການ​ທຸດຈະລິດ​ໃນ​ການ​ສອບ​ເສັງ ​ແລະ ອື່ນໆ
ງ. ຜົນ​ຂອງ​ການ​ວັດ​ຜົນ​ການ​ສຶກສາສະ​ແດງ​ໃນ​ຮູບ​ຂອງ​ການ​ພົວພັນ
       ຜົນ​ຂອງ​ການ​ວັດ​ຜົນ​ການ​ສຶກສາຍາ​ມ​ໃດ​ກໍ​ສະ​ແດງ​ອອກ​ໃນ​ຮູບ​ຂອງ​ຄະ​ແນນ ​ແຕ່ລະ​ຄະ​ແນນ​ຕົວ​ດຽວ​ນັ້ນ​ບໍ່​ສາມາດ​ທີ່​ຈະ​ຕີ​ຄວາມ​ໝາຍ​ໄດ້​ວ່າ​ນັກຮຽນ​ຜູ່​ທີ່​ໄດ້​ຄະ​ແນນ​ຫຼາຍ ຫຼື ໜ້ອຍ ຫຼື ວ່າ ນັກຮຽນ​ຜູ່​ນັ້ນ​ເກັ່ງ ຫຼື ອ່ອນ. ຖ້າ​ຢາກ​ໃຫ້​ຄະ​ແນນ​ທີ່​ໄດ້​ນັ້ນ​ມີ​ຄວາມ​ໝາຍ​ຕ້ອງ​ເອົາ​ໄປ​ປຽບທຽບ​ກັບ​ຂໍ້​ມູນ​ຢ່າງ​ອື່ນ​ອີກ​ເຊັ່ນ:
· ປຽບທຽບ​ກັບ​ຄະ​ແນນ​ເຕັມ. ຕົວຢ່າງ ທ້າວ ສົມ​ຜົນ ​ໄດ້ຄະ​ແນນ 7 ຈາກ​ຄະ​ແນນ​ເຕັມ 10 ກໍ​ຖື​ວ່າ​ລາວ​ໄດ້​ຄະ​ແນນ​ສູງ​ສົມຄວນ.
· ປຽບທຽບ​ກັບ​ຄະ​ແນນ​ເລ່ຍຂອງ​ຫ້ອງ. ຕົວຢ່າງ ທ້າວ ສົມ​ພອນ ​ໄດ້​ຄະ​ແນນ 7 ​ແຕ່​ຄະ​ແນນ​ສະ​ເລ່ຍຂອງ​ຫ້ອງ​ໄດ້ 8 ກໍ​ສະ​ແດງ​ວ່າ ລາວ​ໄດ້​ຄະ​ແນນ​ທີ່​ຂ້ອນ​ຂ້າງ​ຕໍ່າ​ກວ່າ​ໝູ່​ໃນ​ຫ້ອງ​ດຽວ​ກັນ.
· ປຽບທຽບ​ກັບ​ຄາດໝາຍ​ທີ່​ວາງ​ໄວ້. ຕົວຢ່າງ ທ້າວ ສົມ​ພອນ ​ໄດ້​ຄະ​ແນນ 7 ​ແຕ່​ຄະ​ແນນ​ຄາດໝາຍ​ແມ່ນ 5. ດັ່ງ​ນັ້ນ, ລາວ​ຈຶ່ງ​ໄດ້​ລື່ນ​ຄາດໝາຍ​ທີ່​ວາງ​ໄວ້.
ຈ. ການ​ວັດ​ຜົນ​ການ​ສຶກສາ​ເປັນ​ການ​ວັດ​ທີ່​ບໍ່​ມີ​ສູນ ( 0 ) ​ແທ້ ຫຼື ສູນ ( 0 ) ສົມບູນ
     ການ​ວັດ​ຜົນ​ການ​ສຶກສາ​ຕ່າງ​ກັບ​ການ​ວັດ​ແທກ​ລວງ​ຍາວ ​ແລະ ການ​ຊັ່ງ​ນໍ້າໜັກ​ຫຼາຍ ​ເຊັ່ນ: ລວງ​ຍາວ 0 cm. ໝາຍ​ຄວາມ​ວ່າ​ບໍ່​ມີ​ຄວາມ​ຍາວ​ເລີຍ ຫຼື ນໍ້າ​ໝັກ 0 kg ກໍ​ໝາຍ​ຄວາມ​ວ່າ​ບໍ່​ມີ​ນໍ້າ​ໝັກ​ເລີຍ​ເໜືອ​ນກັນ ສ່ວນ​ການ​ວັດ​ຜົນ​ການ​ສຶກສາ ຖ້າ​ນັກຮຽນ​ຄົນ​ໃດ​ຄົນ​ໜຶ່ງ​ຫາກ​ໄດ້​ຄະ​ແນນ 0 ບໍ່​ໄດ້​ໝາຍ​ຄວາມ​ໝາຍ​ນັກຮຽນ​ຄົນ​ນັ້ນ​ບໍ່​ມີ​ຄວາມ​ຮູ້​ໃນ​ວິຊາ​ນັ້ນ​ເລີຍ ນັກຮຽນ​ຄົນ​ນັ້ນ​ມີ​ຄວາມ​ຮູ້​ໃນ​ວິຊາ​ນັ້ນ​ຢູ່ ​ແຕ່​ເຮົາ​ບໍ່​ໄດ້​ຖາມ​ໃນ​ສິ່ງ​ທີ່​ເຂົາ​ຮູ້. ດັ່ງ​ນັ້ນ, ການ​ວັດ​ຜົນ​ການ​ສຶກສາ​ຈຶ່ງ​ບໍ່​ມີ 0 ສົມບູນ
1.4 ປະເພດຂອງການປະເມິນຜົນ.
1.4.1 ການປະເມີນຜົນແບບອີງເກນ
ໝາຍເຖິງລະດັບຄວາມຮູ້ ຄວາມສາມາດ ຂອງນັກຮຽນ ຄົນໜຶ່ງວ່າ ຮຽນເກັ່ງ ຫຼື ຮຽນອ່ອນ ໂດຍປຽບທຽບ
  ກັບເກນທີ່ໄດ້ກໍານົດໄວ້. ການປະເມີນຜົນປະເພດນີ້ ສ່ວນຫຼາຍໃຊ້ເພື່ອປັບປຸງການຮຽນ ການສອນ.
1.4.2 ການປະເມີນຜົນແບບອີງກຸ່ມ
ໝາຍເຖິງການປະເມີນລະດັບຄວາມຮູ້    ຄວາມສາມາດຂອງນັກຮຽນ      ເພື່ອຕັດສິນຜົນການຮຽນ ໂດຍ
    ປຽບທຽບ ກັບລະດັບຄວາມສາມາດຂອງນັກຮຽນ ຄົນອື່ນໆ ໃນກຸ່ມດຽວກັນ.










                            









ບົດ​ເຝິກ​ຫັດ​ທ້າຍ​ບົດ​ທີ 1
1. ຂໍ້ຄວາມ​ຕໍ່​ໄປ​ນີ້​ເປັນ​ການ​ວັດ​ຜົນ ຫຼື ການ​ປະ​ເມີນ​ຜົນ ຖ້າ​ເປັນ​ການ​ວັດ​ຜົນ​ໃຫ້​ຂີດ​ອ້ອມ​ຕົວ ວ, 
ຖ້າ​ເປັນ​ການ​ປະ​ເມີນ​ຜົນ​ໃຫ້​ຂີດ​ອ້ອມ​ຕົວ ປ 
          ວ.ປ 1.1          ບຸນ​ມາ​ມີ​ນໍ້າ​ໝັກ 45 ນີວຕີນ
          ວ.ປ 1.2          ກະດານດຳ​ກວ້າງ 1,5 ​ແມັດ, ຍາວ 2,5 ​ແມັດ
          ວ.ປ 1.3          ກະດານດຳ​ກວ້າງ 1,2 ​ແມັດ, ຍາວ 2,4 ​ແມັດ
          ວ.ປ 1.4          ສົມ​ສີ​ຮຽນ​ວິຊາ​ຄະນິດສາດ​ອ່ອນ​ຫຼາຍ
          ວ.ປ 1.5          ນາງ ສາລິກາ ມີ​ຜົນ​ການ​ຮຽນ​ດີກ​ວ່າ ນາງ ​ແກ້ວຕາ
          ວ.ປ 1.6          ນາງ ວັນນີ​ສອບ​ເສັງ​ວິຊາ​ຄະນິດສາດ​ໄດ້ 8້0 ຄະ​ແນນ
          ວ.ປ 1.7          ປຶ້ມ​ອ່ານ​ເຫຼັ້ມ​ນີ້​ມີ​ຮູບ​ເຫຼັ້ມ​ງາມ
          ວ.ປ 1.8          ວັດທະນາ​ສອບ​ໄດ້​ຄະ​ແນນ​ສູງ​ສຸດ​ເປັນອັນ​ດັບ​ທີ 1
          ວ.ປ 1.9          ດວງ​ມະນີ​ສອບ​ວິຊາ​ພາສາ​ອັງກິດ​ໄດ້ 75%
          ວ.ປ 1.10         ການ​ວິນິດ​ໄສ​ພຶດຕິ​ກຳ​ຂອງ​ຜູ້​ຮຽນ​ໂດຍ​ປຽບທຽບກັບ​ເກນ
          ວ.ປ 1.11         ນາງ ບົວ​ໄຂ ​ໄດ້​ລະດັບ​ຄະ​ແນນ 2 ວິຊາ​ພາສາ​ລາວ
          ວ.ປ 1.12         ລົດຍົນ​ຄັນ​ນີ້​ມີ​ຄວາມ​ໄວ​ສູງ​ສຸດ 200 ກິ​ໂລ​ແມັດ​ຕໍ່​ຊົ່ວ​ໂມງ
          ວ.ປ 1.13          ທ້າວ ຈັນ​ທີ ສອບ​ວິຊາ​ປະ​ເມີນ​ຜົນ​ໄດ້​ເກດ A
          ວ.ປ 1.14          ນາງ ນິດ​ສອນ ມີ​ນໍ້າໜັກ 50 ກິ​ໂລກະ​ກຼາມ
          ວ.ປ 1.15          ປຶ້ມ​ຫົວ​ນີ້​ມີໜ້າ​ປົກ​ງາມ​ດີ
          ວ.ປ 1.16         ທ້າວ ສຸດ​ຕາ ​ເສັງ​ຕົກ​ວິຊາ​ໂລກ​ອ້ອມ​ຕົວ
   2. ຈົ່ງ​ບອກ​ຄວາມ​ແຕກ​ຕ່າງ​ລະຫວ່າງ​ການ​ວັດ ​ແລະ ການ​ປະ​ເມີນ​ຜົນ​?
   3.  ການ​ວັດ​ຜົນ​ການ​ສຶກສາ​ເປັນ​ການ​ວັດ​ຜົນ​ໂດຍ​ທາງ​ອ້ອມ​ມີ​ຄວາມ​ໝາຍ​ແນວ​ໃດ ?

